
यस अध्यायको निम्ति पढ्नुहोस्: लैव्य ९, १०:१-११, व्यवस्था ३३:२६-२९, १ सामुयल १, १५:२२,२३, प्रकाश २०:९।
स्मरण गर्नुपर्ने पद: ×असललाई खराब भन्नेहरूले कस्तो भयङ्कर परिणाम भोग्नु पर्नेछ ! खराबलाई असल भन्नेहरूले पनि कस्तो भयङ्कर परिणाम भोग्नु पर्नेछ ! जुन अन्धकार छ त्यो ज्योति हुन् र ज्योति अन्धकार हुन् भन्नेहरूले कस्तो भयङ्कर परिणाम भोग्नुपर्ने छ ! तितोलाई मिठो र मिठोलाई तितो भन्नेहरूले कस्तो भयङ्कर परिणाम भोग्नुपर्नेछ ! ज्ञानी, बुद्धिमानी छु भनेर सोच्नेहरूले पनि कस्तो भयङ्कर परिणाम भोग्नुपर्नेछ ! एकदम चलाक छु भनेर सोच्नेहरूले कस्तो भयङ्कर परिणाम भोग्नुपर्नेछ !” (यशैया ५:२०,२१)।
कतिपय संस्कार वा चालचलनमा एक आपसबाट छुट्टिएर आफ्नै खुट्टामा उभिएको छु भनेर सोच्ने मानिसहरू गौरवान्वित भएको हामी पाउँछौँ। यस्ता संस्कारमा हुर्केका मानिसहरूले सबै आराधनाका मूल सुरुवातलाई सजिलैसँग बिर्सन सकेको पाउँदछौँ: त्यो हो मानव इतिहासमा परमेश्‍वरको क्रियाकलाप। परमेश्‍वरका सृष्टि गर्ने र उद्धार गर्ने दुई शक्तिशाली कामहरूलाई सत्य आराधनामार्फत हृदयदेखि इसाईहरूले प्रतिविम्व गर्नुपर्दछ। (यसमा फेरि प्रकाश १४:६मा स्वर्गदूतको सन्देशको विषयबस्तुलाई औँल्याइएको पाउँछौँ)। परमेश्‍वरको प्रेमको प्रत्युत्तरको उपज नै सत आराधना वा उपासना हुन्। यसले हाम्रो जीवनको प्रत्येक भागलाई ओगट्नु वा प्रभाव पार्नुपर्दछ। अन्तत: सत्य आराधना वा उपासना भनेको हामीले शबाथमा के गर्ने के नगर्ने भन्ने कुराको तर्कमा ध्यानदिनुमात्र होइन। चर्चको जीवनमा मात्र होइन, येशूभक्तको प्रत्येक जीवनशैलीमा परमेश्‍वरलाई चढाउने भक्तिभावले प्रभावित पार्नुपर्दछ। 
चर्चमा गरिने आराधनाशैलीलाई अर्थपूर्ण बनाउने प्रक्रियामा हाम्रा आवश्यकता, चाहना र इच्छालाई सर्वोपरी बनाउने धरापमा हामी सजिलैसँग पर्न सक्दछौँ। हो, आराधना गर्दा हामी संतुष्ट हुनुपर्दछ। तर त्यस संतुष्टलाई कतिसम्म अनुभव गर्न कोशिष गर्ने भन्ने कुराप्रति हामी सतर्क हुनुपर्दछ। यथार्थमा हामी त्यस परमेश्‍वरमा मात्र संतुष्ट हुनसक्दछौँ जसले हामीलाई सृष्टि गर्नुभयो र पापको बन्धनबाट छुटकारा दिनुभयो।
यस अध्यायमा हामीले इस्रायलीहरूको इतिहासबाट सत आराधना भनेको के हो सो सिक्नेछौँ। सत्य उपासना गर्नाले इस्रायलीहरूलाई के असल भयो र सत्य उपासनासँग खेँलाची गर्दा के नराम्रो तिनीहरूले भोग्नु पर्‍यो, सो को संक्षिप्तरूपमा सिहाँबलोकन गर्नेछौँ।
१. समर्पण (लैब्य ९)
लैव्य ८ अनुसार सातदिनसम्म पवित्र बासस्थानको निम्ति समर्पण गरिने तयारी पूरा भइसकेको थियो। आठौँ दिनमा पुजारीहरू आफ्नो पवित्र सेवाकार्यको निम्ति पवित्र बासस्थानमा प्रवेश गरेका थिए। उनीहरूले ती काम सुरू गर्न गइरहेका थिए जुन चौढसयवर्ष भन्दा बढिसमयसम्म निरन्तरता पाउने थियो। ती पुजारीहरूले गर्ने सेवाकार्य स्वर्गको पवित्र मन्दिरमा येशूले गर्नुहुने सेवाकार्यको प्रतिक थियो। स्वर्गको त्यस सत्य मन्दिरमा अहिले पनि येशू हाम्रो भलाईको निम्ति कार्यरत भइरहनुभएको छ।
लैब्य ९ अध्यायको कुनचाहिँ भागहरूले आराधनाशैलीको बारेमा हामीलाई सिकाउँदछन्? त्यस पवित्र मन्दिरमा गरिने बिभिन्न सेवाकार्यले के सत्यकुराहरू हामीलाई सिकाउँदछन् जसले हामी मानव जातको निम्ति परमेश्‍वरले कुन काम गर्नुहुन्छ र हामीले उहाँको आराधना किन गर्ने भनेर औँल्याउँछन्? उदाहरणमा आटोनमेन्ट अर्थात् प्रायश्‍चितको बिधिले परमेश्‍वरले हामीलाई के गर्नुभयो र हामीले उहाँको आराधना किन गर्ने भनेर के सिकाउँदछन्?
पद २२-२४ हाम्रो निम्ति अत्यन्त चासोको बिषय हो। जब मोशा र हारुन पवित्र पालभित्र पसे तब तिनीहरूको मन र दिमागमा के के कुरा खेलाइरहेका होलान् भन्ने कुरा कल्पना गर्न हामीलाई गार्‍हो छ। जब तिनीहरू बाहिर निस्के तब परमेश्‍वरको तेजस्वीमय गौरव सबै मानिसहरूको सामु चम्किरहेको थियो। ठ्याक्कै त्यहाँ के भयो भनेर ती पदहरूले हामीलाई भन्दैनन्। तर त्यस पालको वरिपरी धेरै मानिसहरू थिए भनेर औँल्याइएको छ। मोशा र हारुनलाई केहि विषेश कुरा भयो भनेर सबै मानिसहरूले आभास भाएका थिए। त्यसपछि कुन महिमा भयो भनेर अर्को पदमा देखाएकोले केहि असाधारण कुरा भयो भनेर देखाउँदछ। ×परमेश्‍वरले बेदीमा आगो पठाउनुभयो। त्यहाँ चढाइएका बली र त्यसको बोसोसमेत जलेर खरानी भएका थिए। सबै मानिसहरूले प्रतक्ष्य रूपमा देखे। अनी तिनीहरू हर्षोउल्लास भएर चिच्याए। आफ्ना अनुहारहरूलाई घोप्टो पार्दै तिनीहरू जमिनमा लोटे।“ (लैब्य ९:२४ रूपान्तरित)।
परमेश्‍वरको पवित्र बासस्थान वा मन्दिरलाई समर्पण गरिसकेको थियो। परमेश्‍वरको सेवा गर्न पुजारीहरू अलग पारीसकेका थिए। आकाशबाट पवित्र आगो पठाएर तिनीहरूले चढाएको बलि परमेश्‍वरले स्विकार गर्नुभयो भनेर देखाइएका थिए। त्यसको प्रत्युत्तरमा मानिसहरू चिच्याउँदै परमेश्‍वरको प्रशंसा गरेका थिए। अनि महिमित परमेश्‍वरको पवित्र उपस्थितिको सामु घोप्टो परेका थिए। चर्चमा आराधनाको समयमा परमेश्‍वरप्रति गहिरो भक्तिभाव र आदर गर्नुपर्छ भनेर ती घट्नाबाट हामीले सिक्नुपर्दछ। परमेश्‍वरले दिनुभएको निर्देशनअनुसार मानिसहरूले विस्तृत रूपमा पालना गरेका थिए। अनि मानिसहरूले के गरे सो परमेश्‍वरले स्विकार गर्नुभयो भनेर देखाइएको थियो।
मानिसहरूको प्रतिक्रिया कस्त थियो भनेर ख्याल गर्नुहोस्। तिनीहरू चिच्याएर घोप्टो परेका थिए। मन्दिरमा भएका सबै सेवाकार्य गम्भिर भएतापनि मानिसहरूले परमेश्‍वरप्रति गहिरो आदर, आनन्द र भय देखाएका थिए। हाम्रै आराधना गर्ने चलनमा त्यस्तो खालको आनन्द र गहिरो आदर परमेश्‍वरप्रति कसरी देखाउने?

२. परमेश्‍वरबाट अग्नी (लैब्य १०:१-११)
×आफ्ना छोराहरूको सहायताले परमेश्‍वरको निर्देशन अनुसार हारुनले बलि चढाएका थिए। हारूनले आफ्ना हातहरू उठाएर मानिसहरूलाई आशिष् दिए। परमेश्‍वरकै निर्देशन अनुसार आराधनाको प्रक्रिया पूरा गरेका थिए। चढाइएको बलिलाई परमेश्‍वरले स्विकार गर्नुभएको थियो। उहाँले आफ्नो महिमा अचम्म रितले देखाउनुभएको थियो। परमेश्‍वरबाट आगो आएर बेदीका बलिलाई भष्म पार्नुभएको थियो। आगो परमेश्‍वरको अचममको शक्ति हो भनेर मानिसहरूले बिश्वास गरेका थिए। परमेश्‍वरप्रति तिनीहरूको  अगाढ श्रद्धा जागेका थिए र उहाँको कामप्रति ठूलो चासो देखाए। अत्यन्त हर्षित भएर तिनीहरू ठूलो स्वरले परमेश्‍वरको स्तुती गरे। उहाँको उपासना गरे। परमेश्‍वरको सामु तिनीहरू थिए भन्ने आभास पाएर तिनीहरू भुईँमा घोप्टो परे।“-एलेन जी ह्वाइट, पाट्रियार्क एण्ड प्रोफेटस्, पृ. ३५९बाट रूपान्तरित।
मानिसलाई चकित पार्ने क्रियाकलाप भएको लगत्तै तिनीहरू भयङ्कर पतनमा कसरी फसे भनेर बिश्वास गर्नु कठिन छ। प्रत्यक्षरूपमा परमेश्‍वरको महान शक्ति देखेपछि सारा मानिस र पुजारीहरू परमेश्‍वरप्रति सदा बफादार हुन पुगे भनेर सोच्नु स्वाभागिकै हो। तर मानिसको हृदय कत्ति पतित र दुष्ट छन् भनेर नबुझेर ढुक्क हुँदा हामी मूर्खतासँग खेलबाद गरिहेका हुन्छौँ भन्ने कुरामा बिर्सनुहुन्न। 
हारुनका पुजारी छोरा नादाव र अबिहुको बारेमा लैव्य १०:१-११ पढ्नुहोस्। तिनीहरूका पाप के थिए? (प्रस्थान ३०:९, लैब्य १६:१२, लैब्य १०:९ पढ्नुहोस्)। लैब्य ९मा भएको परमेश्‍वरको महिमित उपस्थितिको घट्नाको लगत्तै लैब्य १०मा नादाव र अबिहुको जुन रूपमा देहान्त भयो त्यसबाट हामी के पाठ सिक्नसक्दछौँ? यस दुखान्त कथाबाट सुसमाचारको कुन् महत्वपूर्ण पाठ हामी सिक्नसक्छौँ?
लैब्य ९:२४ र १०:२मा उल्लेखित हिब्रू वाक्य एउटै थिए: ×परमेश्‍वरले बेदीमाथि आगो पठाउनुभयो। त्यहाँ राखिएको भेटी वा बलि भष्म भए” (९:२४ रूपान्तरित)। के बलि भष्म भए त? लैब्य ९:२४मा बलि वा भेटी भष्म भए भनेका छन्। तर लैब्य १०:२मा पापीहरू भष्म भए भनेर भनिइएका छन्। परमेश्‍वरले तर्जुमा गर्नुभएको मुक्तिको योजनाको प्रभावशाली उदाहरण हामी यहाँ पाउँछौँ। क्रुसमा पनि परमेश्‍वरको आगो आएर बलि भष्म भएका थिए। त्यो बलि येशू थियो। त्यसकारण सबै जना जसले आफ्नो निष्ठा र आस्था येशूमाथि राख्दछन् तिनीहरूले परमेश्‍वरबाट आउने आगोको सामना गर्नुपर्नेछैन, किनभने तिनीहरूको बदलीमा येशू मर्नुभएको थियो। तर जसले परमेश्‍वरको बाटोलाई अश्‍वीकार गर्दछ तिनीहरूले पुजारी नादाव र अबिहुले जस्तै आगोको सामना गर्नुपर्नेछ (प्रकाश २०:९)। जुन महिमा क्रुसमा देखाइएको थियो, त्यहि महिमाले अन्तको समयमा पापलाई नाश गरिनेछ। आत्मनिर्णयको निम्ति हामी सबैलाई तिखो र स्पष्ट रेखा यहाँ तानिएको पाउँछौँ। (आत्मिक जीवनमा मध्यम मार्ग बाइबलले देखाएको पाउँदैनौँ)।
एक तर्फ सोच्दा आगो भनेको आगै हुन्। तर लैब्य ९को र १०को आगोमा के भिन्नता छ? यो चानचुने आगो थिएन भनेर हामी सबैलाई थाहा छ। हामीले परमेश्‍वरको आराधना वा उपासना कसरी गर्छौँ भन्ने कुरामात्र होइन तर हाम्रो सम्पूर्ण जीवनलाई नै कुन पक्षमा उभ्याइ राखेका छौँ, त्यसमा सजग हुनु अत्यन्त जरुरी छ। तपाईँको जीवनमा के यस्ता अनौठो वा अपरिचीत आगो छन् जुन तपाईँले निभाउनुपर्दछ?
३. हे इस्रायलीहरू हो, तिमीहरू धन्यका हौ (व्यवस्था ३३:२६-२९)
यो दृष्यलाई कल्पना गर्नुहोस्: सारा मानिसहरूको सामु रीस देखाइएकोले परमेश्‍वरबाट गाली पाएका बफादारी सेवक मोशा, इस्रायली राष्ट्रको अगुवा भएर उभिइएको छ (गन्ती २०:८-१२)।
पछि छिट्टै आफ्नो मृत्यु हुनेछ भनेर मोशालाई थाहा थियो। तितो सत्य भनेर आफूलाई अफसोच मान्दै हतोत्साह र निरासको कम्मल ओढेर बस्नु मोशाको निम्ति असजिलो कुरा थिएन। तर आफूलाई पन्छाएर उनका जनहरू र उनीहरूको भविष्यप्रति मोशा चिन्तित भएका थिए। इस्रायली जनहरूको सामु उनीहरूको अगुवा भएर उनी उभिएका थिए। पवित्र आत्माबाट प्रेरणा पाएर इस्रायलका प्रत्येक कुललाई अन्तिम पटक मोशाले आशिष् दिएको थियो। अनि प्रार्थनाद्वारा त्यस आशिषलाई अन्त गरेको थियो।
मोशाले व्यवस्था ३३:२६-२९मा सम्वोदन गरेकोबाट परमेश्‍वरको उपासना गर्नु भनेको के हो भनेर हामीलाई कसरी राम्ररी बुझाउन सक्छन्? परमेश्‍वरको साँच्चो तरिकाबाट आराधना गर्ने शैली  सिक्ने क्रममा मोशाले व्यक्त गरेका अभिव्यक्तिहरूबाट के सत्य र सुत्रहरू हामी प्रयोग गर्नसक्छौँ?
मोशाले हिब्रू शव्द येशूरन Yeshurun प्रयोग गरेका थिए। यो कविताको बोली थियो (व्यवस्था ३३:५, २६)। यो शव्दको जड याशरा हो। यसको अर्थ सिधा, निष्कपट तथा सोझो हो। यसको अर्थ शरीर सिधा हुनु भनेको मात्र होइन। यसको अर्थ चरित्रमा सिधा, निष्कपट वा इमान्दार हुनु हो। अयूब सिद्ध र निष्कपट थिए भनेर अयूब १:१मा उनको वयान गरिएको पाउँछौँ। त्यो याशर शव्दबाट नै व्यक्त गरिएका थिए। यहि शव्दलाई मनमा राखेर भजन ३२:११, ९७:११ र हितोपदेश १५:८ पढ्नुहोस्। त्यसकारण, परमेश्‍वरका जनहरू कस्तो हुनुपर्छ भनेर मोशाले सम्वोधन गरिरहेको हामी पाउँछौँ। ती मानिसहरू त्यस्तै  हुनुपर्दछ जो परमेश्‍वरसँग करारको सम्बन्धमा प्रवेश गरेका थिए।
सधैँ झैँ हामीले एउटा महत्त्वपूर्ण कुरालाई मध्यनजर राखीरहनुपर्दछ: त्यो हो परमेश्‍वरले आफ्नो जनहरूको सधै नै असल वा हित चाहनुहुन्छ। ती इस्रायलीहरूले अनुभव गर्नु परेका सबै कुराहरू जस्तै सत्रुहरूमाथि बिजय, सुरक्षितको आभास पाउने, उद्धार र प्रतिज्ञा गरिएको देशबाट असल फल खान पाउने आदि परमेश्‍वरले नै गर्नुभएको क्रियाकलापबाट भएका थिए। परमेश्‍वरको अगुवाईमा ती कु्राहरू पाइएका महत्त्वपूर्ण सत्यहरूलाई तिनीहरूले कहिलै पनि बिर्सनु हुन्दैनथ्यो। आराधना गर्ने सबै कार्यक्रमहरूले हामीलाई परमेश्‍वरतिर नजिक तान्दछ तर येशूरनका परमेश्‍वरले हामीलाई के गर्नुभयो भन्ने कुरा सधै सम्झिरहनु हाम्रो आत्मिक स्वास्थको निम्ति हित हुनेछ। परमेश्‍वरको स्तुती, प्रशंसा, आराधना, साष्टाङ्ग दण्डवत र आदर गर्नाले हाम्रो दृष्टि परमेश्‍वरमा रहिरन्छ। यसले हामीतिर र हाम्रो समस्याहरूतिर ध्यान दिनबाट जोगाउँछन् किनभने आराधनाको केन्द्रबिन्दु परमेश्‍वर हो हामी होइन।
भावपूर्ण भक्तिसाथ परमेश्‍वरको स्तुती, प्रशंसा र उपासना गर्नुको के के कारणहरू छन् सोच्नुहोस्। तपाईँले पाएका आशिषहरू सम्झन किन महत्त्वपूर्ण छन्? तपाईँको जीवनमा परमेश्‍वरले कसरी अगुवाई गर्नुभयो त्यो तपाईँले किन बिर्सनुहुन्न? यदि बिर्सनुभयो भने तपाईँ नैराश्यताको खाल्डोमा किन सजिलैसँग पर्न सक्नुहुन्छ?
४.
परमेश्‍वरमा समर्पण गर्ने मनस्थिति (१ सामुयल १)
बाइबल अनुसार परमेश्‍वरको आराधना गर्ने  भनेको  खेलाँची नभएर एक गम्भिर विषय हो। यसमा कसैले मनपर्ने वा मन नपर्ने भन्ने कुरा होइन। यस पवित्र समयमा कुनै एक व्यक्तिको इच्छालाई सर्वोपरी गर्ने होइन न त कुनै मानिसलाई खुसी पार्न नै परमेश्‍वरको आराधना गरिन्छ। फेरि त्यसैबखत मृत्यप्राय चलन वा सेवाकार्यलाई निरन्तरता दिनुपनि आराधनामा खतरा हुनसक्दछ। चर्चचलाउने रितिथितिलाई कठ्ठरता दियो भने परमेश्‍वर भन्दा त्यो चलन सर्वोपरी हुनआउँछ। यस्तोले परमेश्‍वरको आराधना सच्चा रूपमा गरिन्दैन। सच्चा आराधनाले हामी परमेश्‍वरको इच्छालाई पछ्याउन सघाउँछ र हाम्रो चरित्रलाई परिवर्तन गराउँछ (गलाती ४:१९)। परमेश्‍वरको आराधना गर्ने समयमा स्वाभिमान, आफ्नै आकाँक्षालाई लाड्ने र हाम्रा पापी स्वभावलाई संतुष्टि पार्ने जस्ता तत्वहरूले हामीलाई नियन्त्रण गर्न दिन हुँदैन।
एक छिन हामी इस्रायलको इतिहासमा धेरैवर्ष अघि गएर नियाल्नेछौँ। हामीले एउटा यस्तो सरल कथा हेर्नेछौँ जसले पश्‍चतापी हृदयले सच्चा आराधना गर्दा के हुन्छ भनेर देखाउँदछ।
१ सामुयल १ पढ्नुहोस्। यसमा एक गृहिणी हन्नाको कथा लेखिएको छ। उनको अनुभवबाट परमेश्‍वरको आराधना कस्तो अर्थपूर्ण रूपमा गर्नुपर्छ हामीले सिकाउँदछ। यो विवरण पढ्नुहोस् र हामीले पनि परमेश्‍वरको आराधना कसरी गर्नुपर्छ भनि सिकौँ।
जब हामी उपासना गर्दछौँ त्यसबेला हाम्रो फोकस वा केन्द्रविन्दु परमेश्‍वर नै हुनुपर्छ भन्ने कुरालाई मध्यनजरमा राखीराख्‍नुपर्दछ। हामीले कुनै पौराणिक देवता वा मनगढन्ते जुन इतिहाससँगै बिलाएर जाने व्यक्तिको पूजाआजा गर्ने होइन। हामीलाई सृष्टि गर्ने र पापबाट राहतदिन हामीलाई रगतले किन्नुहुने परमेश्‍वरको आराधना गर्दछौँ। मानवजातीको चालचलनमा उहाँ घुलमिल पनि गर्नुहुन्छ। हामी त्यस व्यक्तिगत परमेश्‍वरको आराधना गर्दछौँ जसले हाम्रो व्यक्तिगत जीवनमा उहाँ क्रियाशील हुनुहुन्छ। हाम्रो जीवनको प्रत्येक घडिमा उहाँ व्यक्तिगत रूपमै चासो राख्‍नुहुन्छ। यदि हामीले हाम्रो जीवनमा उहाँलाई भित्रन दियौँ भने हाम्रा गम्भिर चाहनामा उहाँले सहायता गर्नुहुन्छ। उहाँले जे गर्नुहुन्छ हाम्रा आवश्यकतामा संवेदनशील हुनुहुनेछ र हाम्रो हितको लागि उहाँ हरदम अघिसरिरहेको आभास हामीले पाउनेछौँ।
आफ्नो हृदयको अत्यन्त गहिर्र्याइबाट हान्नाले परमेश्‍वरको आराधना गरेकि थिइन्। हामी हरेकको कुनै न कुनै रूपमा आन्तरिक क्रन्धन भइरहेको हुन्छ जुन हामी आफैले त्यसबाट राहत दिनसक्दैनौँ। कतिपय समयमा हाम्रो हृदयका आवश्यकतालाई हामीले पूरा गर्नसक्दैनौँ। जब हान्ना परमेश्‍वरको सामु आइन् त परमेश्‍वरकै इच्छामा पूर्ण रूपले आफूलाई सुम्पन्ने मनस्थिति लिएर आएकी थिइन्। आफ्नो बालकलाई परमेश्‍वरमा सुम्पन्ने जस्तो त्यागी मनस्थिति कस्को होला र? हाम्रा सबै आवश्यकता र चाहनालाई परमेश्‍वरको अगाडि ल्याउने मनस्थितिलिएर आराधनामा आउनुपर्दछ। तर ती हाम्रा सबै हृदयका चाहनाहरूलाई परमेश्‍वरकै नियन्त्रणमा राख्‍नपनि  राजी हुनुपर्दछ। मलिन, नम्र र टुक्रिएको हृदयबाट सच्चा आराधना बहनुपर्दछ। परमेश्‍वर बिना हामी निरीह छौँ भन्ने आभासले हामी प्रेरित हुनुपर्दछ।
के तपाईँको हृदय वा जीवनभित्र केहि टुटेफुटेका स्थानहरू छन्? छिन्नभिन्न भएका हृदय तथा जीवनलाई परमेश्‍वरमा सुम्पन्न तपाईँले कसरी सिक्नुहुन्छ?
५. परमेश्‍वरको आराधना र उहाँको निर्देशनलाई आत्मसात् गरेर पालन गर्नु (१ सामुयल १५:२२,२३)
१ सामुयल १५:२२,२३ पढ्नुहोस्। यी पदहरूमा परमेश्‍वरको आराधना सच्चा प्रकारले कसरी गर्ने भनेर महत्तपूर्ण सुत्रहरू दिएका छन्। ती के हुन् र यसले कसप्रति सजगता रहन सिकाउँदछन्? यी पदहरूले देखाएका चेतावनीहरूलाई वेवास्ता गर्दा हामी दोषी ठहरिन्छौँ। त्यस दोषबाट हामी पन्छिरहेका छौँ भनेर कसरी यकिन हुने?
इस्रायलका प्रथम राजा सावल कसरी पतनतिर गइरहेको र खराब काम गर्न अग्रसर भइरहेको भनेर १ सामुयल १५:२२,२३ले औँल्याउँछन्। परमेश्‍वरको निर्देशन अनुसार अमेलिकीहरूमाथि हमला गरेर त्यहाँ भएका प्रत्येक व्यक्ति र जन्तु जनावरहरूको पूर्ण रूपमा नाश गर्नुपर्दथ्यो। ती दुष्ट अमेलिकीहरूलाई जडैदेखि नाश गर्ने परमेश्‍वरको योजना थियो। ती अमलेकीहरूले सुधार गरून् भनेर परमेश्‍वरले तिनसय वर्षसम्म उहाँले सदाशयता देखाउनुभएको थियो। सावलको गुरू तथा भविष्यवक्ता सामुयलबाट उनले के गर्नुपर्थ्यो भनेर स्पष्ट निर्देशन पाएको थियो। तर त्यस निर्देशन अनुसार सावल चलेन। परमेश्‍वरको निर्देशन पालन नगरेकोले त्यसको परिणाम अब सावलले भोग्न गइरहेका थिए। आफू चोखिन बहाना बनाएर परमेश्‍वरलाई खुसी पार्न खोजेको सावललाई सामुयलले के जवाफ दिएको थियो त्यो अत्यन्त सोचनिय, मार्मिक तथा सान्दर्भिक तथ्यलाई आत्मसात् गर्नु अत्यन्त जरूरी छ। यसबाट परमेश्‍वरको सच्चा आराधना कसरी गरिन्छ भनेर हामी सिक्नसक्छौँ।
पद २२ र २३मा सामूयलले सावललाई भन्दछ: ×होमबली र बलिदानभन्दा बेसी परमप्रभुले आज्ञापालन नै रुचाउनुहुन्न र? आज्ञापालन बलिदानभन्दा उत्तम हो, र उहाँको वचन मान्नु भेँडाको बोसोभन्दा असल हो। उहाँको आज्ञा उल्लङ्घन गर्नु तन्त्रमन्त्रको पापजस्तै हो, हठी हुनु मूर्तिपूजा गर्नुजस्तै हो। तपाईँले परमप्रभुको वचनलाई त्याग्नुभयो, यसैले परमप्रभुले पनि तपाईँलाई राजाको पददेखि त्याग्नुभएको छ।"
1. भेटी, बली, दानदक्षिणा भन्दा हामीहरूका हृदयलाई परमेश्‍वरलाई चढाएको उहाँ रुचाउनुहुन्छ (यदि हाम्रो मन परमेश्‍वरमा छ भने त्यसको फलस्वरुप हाम्रा भेटीहरू पछि लागिहाल्छन् नी)।
2. हामीहरूका त्याग र बलिहरू भन्दा उहाँको आज्ञा शिरोपर गरेको उहाँ खुसी हुनुहुन्छ। (हामीहरूका त्याग, तपस्या, दान तथा बलिभेटी के हो भनेर सच्चा रूपमा बुझ्न प्रथमत: उहाँको निर्देशनलाई पालन गर्नुपर्दछ)।
3. परमेश्‍वरलाई सर्वोपरी नगरि आफ्नै हठमा चल्दा र आफ्नै महत्त्वाकाँक्षामा चल्नु भनेको मानव निर्मित देवाताको पूजा गर्नु हो। परमेश्‍वरको सट्टा आफै मूर्ति बनि त्यसको सेवा गर्नु हो। आफूखुसीले चल्दा हामी आफैलाई देवता बनाउँछौँ, हाम्रा चाहना र दर्शनबिचारहरूलाई परमेश्‍वरको वचनभन्दा माथिल्लो स्तरमा राख्छौँ।
जब तपाईँले देहायका जिज्ञासाहरूलाई जवाफ दिनुहुन्छ तब पवित्र आत्माले तपाईँको हृदयमा बोलुन्: मेरो जीवनमा परमेश्‍वरको अगुवाई भन्दा मेरै महत्त्वाकाँक्षा र बिचारलाई मैले कसरी घचेतीरहेको वा चुनिरहेको छु? सावलको भयङ्कर पापको उदाहरणलाई मध्यनजर राखेर मेरै उपासनालाई म कसरी सावधानी अपनाउन सक्दछु?

उपसंहार:
थप जानकारीको निम्ति एलेन जी ह्वाइटको यी सामग्री पढ्नुहोस्: पाट्रियार्क एण्ड प्रोफेटसको पृ. ३५९-३६२को ×द सीन अभ नादाव एण्ड अबिहु” र पृ. ६१६-६२६को ×द प्रिजम्पशन अभ सावल”।
×जो मानिसहरूले परमेश्‍वरको व्यवस्थालाई वेवास्ता गर्छन् र पवित्र र साधारणको बिचमा अन्तर राखेर सम्मान गर्नुपर्नेमा सम्मान गर्दैनन् ती मानिसहरूको थाप्लोमा  परमेश्‍वरले श्राप राखीदिनुभएको छ।“-एलेन जी ह्वाइट, पाट्रियार्क एण्ड प्रोफेटस्, पृ. ३६०बाट रूपान्तरित।
×सैतानको तन्त्रमन्त्र तथा इन्द्रजालको दुष्ट चलखेलसँग सावलको भयङ्कर पाप गाँसीदिनु नितान्त आवश्यक छ। तन्त्रमन्त्र तथा बोक्सी बिद्यालाई लोकप्रिय बनाउने प्रचलन र हातका शीपले मूर्ति बनाए हाम्रा देवता यी नै हुन् भनेर पूजा गर्न लगाउनेहरूलाई रोक लगाउन (आफू परमेश्‍वरको नजिक भएको बेलामा) सावलले भरमग्दूर प्रयत्‍न गरेका थिए। तर जब सावलले परमेश्‍वरको आज्ञालाई अश्‍वीकार गर्दा उनी पनि परमेश्‍वरको खिलाफ त्यहि बिद्रोहमा समावेश हुन पुगे। सैतानको प्रेरणाबाट उक्सिएर जादु तुनामुना र बोक्सी विद्यालाई पेशागत गर्नेहरूको बीचमा सावललाई उभ्याउन सैतानले नै प्रेरित गरेका थिए। परमेश्‍वरको चेतावनीलाई वेवास्ता गर्दा हठी भएर उहाँको विद्रोही हुन पुगे। इन्डरको तुनामुना गर्ने बोक्सीकहाँ आफू गइन्दा सावलले खुला रूपमा मूर्ति पूजा गर्नेहरू जस्तैकै बिचमा आफू गएर परमेश्‍वरको अपमान गरेको ठहरिएको थियो। एलेन जी ह्वाइट, पाट्रियार्क एण्ड प्रोफेटस्, पृ. ६३५बाट रूपान्तरित।
चिन्तनमनन:
1. जब हामी आराधना गर्छौँ तब त्यसको केन्द्रविन्दु येशू हुनुपर्छ भन्ने तथ्य किन महत्त्वपूर्ण छ? आराधना गर्ने प्रक्रियामा यस्ता के गतिबिधिहरू छन् जसले आराधनाको केन्द्रबिन्दु प्रभु येशू हुनुपर्नेमा अरूहरूनै भइरहेको पाउँछौँ? अरू कुनैलाई पूजा गर्ने वा कुनैको भक्त हुने तर त्यसलाई ढाकछोप गर्न येशूको नाउँलाई प्रयोग गर्नु किन खतरा हुनसक्छ?
2. आराधना गर्ने समयमा हामी कसरी दुईमुखे हुनसक्छौँ? चर्चमा एउटा भन्ने वा प्रचार गर्ने वा अरूलाई प्रभाव पार्ने तर चर्च बाहिर अर्कै गर्ने जस्ता प्रवृत्तिले हाम्रो बारे के भन्न सक्छ? हो, हामी कोहि पनि सिद्ध वा परिपक्व छैनौँ। यद्यपि हाम्रो जीवनको आचरण हामीले गर्ने आराधनासँग मेल खाएको हुनुपर्छ। यो दु:खपूर्ण कुरा हो, कतिपय श्रीमान् वा श्रीमती चर्चमा धर्मी देखिन्छ र उनीहरूको उपासनाशैली प्रभावकारी देखिन्छ तर घरमा आफ्ना श्रीमान वा श्रीमती तथा छोराछोरीहरूलाई आतङ्कित पारेका हुन्छन्। बाहिर भलादमी वा धर्मात्माको लुगा लगाउँछन् तर घरमा आएर त्यसलाई फुकालेर परिवारलाई दुष्ट व्यवहार गर्छन्। यस्ता खालका आचरणले आराधना वा परमेश्‍वरकै नाउँको अपमान किन हुनजान्छन्? 
3. यस अध्यायको कण्ठ गर्नुपर्ने पद फेरि हेर्नुहोस्। हामीलाई नगर भनेको चेतावनीको ठीक बिपरित नजान हामी कसरी निश्चित हुने?
4. परमेश्‍वरमा समर्पण गर्ने र उहाँको भक्ति गर्ने कलामा निपूण हुन हामी कसरी सिक्ने? तपाईँको आफ्नै गुप्त वा व्यक्तिगत आराधना वा उपासना गर्ने समयमा परमेश्‍वरसँग कसरी निकट हुँदै जाने?
(((

हे इस्रायलीहरु हो,


आनन्दित होओ

